
Piše: Azur Delić

Na Filozofski fakultet sam ušao kao 
preplašeni osamnaestogodišnjak koji 
je o novinarstvu znao tako malo, a 
vjerovao da zna puno. Četiri godine 
poslije student sam završne godine 
Odsjeka za žurnalistiku. Sve je prošlo 
tako brzo i u nekoliko slika, ali u 
jedno sam siguran: iza mene su četiri 
iskustveno bogate godine.

Tokom studiranja sam: volonti-
rao, pisao, radio, prisustvovao raznim 
edukacijama i seminarima. Mnogo 
sam i lutao. No, i lutanje je nekada 
zapravo traženje...

Tražiti sebe i raditi na sebi 
Jedna od najvažnijih ‘’stvari’’ koje 

nosim sa fakulteta je filozofija cjelo-
životnog učenja, stalne nadgradnje 
svog znanja i stalnog rasta. Studenti 
na Filozofskom fakultetu itekako 
moraju biti otvoreniji jer su na faku-
ltetu za društvene nauke, a fakultet 
kao takav daje mnoge mogućnosti. 
Također, neformalno obrazovanje i 
volontiranje je odlična prilika za nova 
znanja, poznanstva i vidike. Erasmus 
je sjajan i jedna je od šansi za kojima 
žalim što ih nisam koristio, što ne 
znači da neću - II ciklus studija je 
nova prilika. Savjet svakom mlađem 
kolegi je upravo ovo: tražite prilike i 
koristite ih jer nikada ne znate gdje 
će vas one odvesti, prepoznajite svoje 
kvalitete i poboljšavajte ih kako bi 
se u jednom trenutku one ispoljile. 
I da, ne bojte se neuspjeha i greški 
one nas poboljšavaju. Naravno, 
ukoliko učimo na njima! Karl Poper 
je rekao da se do znanja i istine dolazi 
pokušajima i greškama – iako nije 
svojstvena našem mentalitetu, to je 
odlična metoda: koristimo je. 

Idemo dalje...
Živimo u tmurnim bosanskoherce-

govačkim prilikama. Pesimizam je 
svuda oko nas i svaki dan se osjeti 

zadah trule stvarnosti. Krvava 
prošlost - besperspektivna 
budućnost, slika je koja se reproducira 
u javnom diskursu na dnevnoj osnovi. 
Ipak, mi mladi ne smijemo klonuti! 
Nacionalni napredak je moguć samo 
zbirom individualnih radinosti. 
Tokom studiranja sam naučio da 
se suočim sa realnošću, ali da je ne 
prihvatim nego da je nastojim učiniti 
boljom. No, da ne bismo poprimili 
mesijanski sindrom, dovoljno je da 
svoj mikrokozmos učinimo skladnim 
i već smo napravili odličan posao za 
cijelo društvo. Za ove četiri godine 
studiranja oslobodio sam se stava koji 
je svojstven bosanskoj  infantilnosti: 
meni sve treba dati i sve će doći samo. 
E pa neće! Prilike se traže  i prilike 
se iskorištavaju ili ne iskorištavaju. 
Na kraju ipak ostaje samo činjenica 
koliko smo šansi realizirali. 

Moji trenutni planovi su završiti 
uspješno i četvrtu godinu studija, a 
zatim upisati magistarski studij te 
aplicirati za Erasmus. Ukoliko se 
izjalovi ova opcija, honorarno ću 
raditi za neki medij kako bih stekao 
dodatno iskustvo. Kada to završim, 
planiram pokrenuti vlastiti portal, 
ali sve u svoje vrijeme. Moje je u 
sadašnjosti raditi najbolje, a kako će 
biti to niko ne zna. Svakako je bitno 
biti svjestan svojih mogućnosti i 
truditi se primijeniti sve formalno i 
neformalno obrazovanje kroz koje 
sam prošao u protekle četiri godine, 
ali također biti otvoren za nove ideje 
i mogućnosti koje nas čekaju na kraju 
svakog životnog perioda. 

Svjestan sam da je neizvjesna 
budućnost ispred mene - osnažen 
studiranjem i velikom motivacijom 
hrabro koračam ka njoj. 

‘’Kamo dalje, rođače?’’ – pita se 
zbunjeni Džoni Štulić u pjesmi ‘Tko 
to tamo pjeva’

Idemo dalje, rođače; bez obzira na 
sve. Svi ćemo doći do svog mjesta – 
rekao bih mu. 

Na kraju studija - 
Svaki kraj je novi 
početak

Azur Delić
student na Odsjeku za 
žurnalistiku

Iz vo r :  R e kto r s k a  ko n f e re n c i j a

U rektoratu Sveučilišta u Mostaru 
21. marta održana je redovna sjedni-
ca Rektorskog zbora/konferencije 
BiH pod predsjedavanjem prof. dr. 
Zorana Tomića, rektora Sveučilišta u 
Mostaru.

Na sjednici je usvojen novi logotip 
Rektorskog zbora/konferencije koji 
svojom osnovnom formom podsje-
ća na rektorsku togu. Vizualno prati 
identitet Bosne i Hercegovine sadr-
žavajući elemente iz zastave, trokut i 
zvijezde kao i boje, a broj zvijezda na 
ovratniku toge predstavlja broj čla-
nica zbora/konferencije, saopšteno 
je iz Ureda za odnose s javnošću mo-
starskog sveučilišta.

Također, utvrđen je Dan Rektor-
skog zbora/konferencije BiH koji će 
se obilježavati 8. februara, te zaklju-
čak o donošenju Pravilnika o nagra-
dama i priznanjima Rektorskog zbo-
ra/konferencije BiH.

Istovremeno je održana i sjednica 
glavnih sekretara Rektorskog zbo-

ra/konferencije koji su razmatrali 
izmjene Statuta Rektorskog zbora/
konferencije BiH.

Iz Rektorskog zbora/konferencije 
BiH naglasili su kako će pozvati sva 
nadležna tijela u državi, entitetima i 
kantonima, nadležna za visoko obra-
zovanje i nauku, na zajednički sasta-
nak na kojem bi se razmatralo stanje 
na ovom području, navedeno je u sa-
opštenju.

Rektorska konferencija Bosne i 
Hercegovine zvanično je osnovana 
na prvoj sjednici održanoj na Univer-
zitetu u Sarajevu 17. februara 2005. 
godine kada su usvojeni zvanični 
akti i dogovorena dugoročna stra-
tegija međuuniverzitetske saradnje 
na nacionalnom nivo. Od osnivanja 
do danas Rektorska konferencija se 
uglavnom bavila razmjenom isku-
stava među univerzitetima, naučnom 
saradnjom kao i perspektivama una-
prijeđenja visokog obrazovanja u Bo-
sni i Hercegovini.

Održana redovna sjednica Rektorske 
konferencije BiH

Uključivanjem nadležnih 
institucija do boljeg 
visokog obrazovanja

Studenti pokrenuli projekat
“Pokretna biblioteka”

P i š e :  A m ra  Ka m b e rov i ć

Studenti završne godine bosansko-
ga jezika i književnosti nedavno su 
pokrenuli projekat “Pokretna biblio-
teka”. Riječ je o kutku za čitanje koji 
istovremeno služi i za razmjenu lite-
rature među studentima Filozofskog 
fakulteta.

„Cijeli projekat smo realizovali bez 
većih problema, zahvaljujući ustraj-
nim entuzijastima Odsjeka za bosan-
ski jezik i književnost, kao i Asocija-
ciji studenata Filozofskoga fakulteta, 
bez čije pomoći i podrške ovaj proje-
kat ne bi dobio na važnosti i ne bi bio 
tako uspješan,” kaže Razim Medinić, 
student bosanskoga jezika i književ-
nosti, napominjući kako je većina 
studenata već upoznata sa prilikom 
da iskoristi ovaj kutak za čitanje, raz-
mjenu literature, ali i upoznavanje sa 
drugim studentima sličnih literarnih 
sklonosti.

Ovaj projekat su svi prihvatili sa 
oduševljenjem, a neke od knjiga na 
policama strpljivo čekaju  da ih vi 
pročitate.  

„Studenti, kao i osoblje Filozof-
skoga fakulteta odlično su prihvatili 
“Pokretnu biblioteku”, u šta se može-
mo i sami uvjeriti: svakodnevno pri-
stižu nove i nove knjige, studenti na 
taj način posuđuju željeno štivo (pod 
uslovom da ga nakon čitanja vrate), a, 
također poklanjaju određene knjige, 
kako bi obogatili fond Pokretne bibli-
oteke. Važno je istaknuti da projekat 
ne obuhvata samo studente Odsjeka 
za bosanski jezik i književnost, već 
da su uključeni i svi odsjeci na razini 
fakulteta, poput odsjeka za žurnali-
stiku, historiju, razrednu nastavu,“ 
naglašava Medinić.

Cilj projekta, kako ovaj student isti-
če, jeste širenje svijesti o važnosti či-
tanja, a planirano je da se proširi i da 
uključi i ostale fakultete na Univerzi-
tetu u Tuzli.

Kutak za čitanje i 
razmjenu knjiga

P i š e :  Z e r i n a  Mu j k a n ov i ć

Sve je veći broj studenata koji žele 
teorijsko znanje koje dobijaju na 
fakultetima praktično primjenjivati 
kao volonteri u raznim organizacija-
ma i projektima. Iako se volontiranje 
definiše kao neplaćena aktivnost ko-
jom pojedinci doprinose dobrobiti 
svoje zajednice ili cijelog društva, 
mnogi studenti ostvare i lični cilj 
kada se nakon studija zaposle na 
mjestima gdje su volontirali.

Edin Hasanović je student treće 
godine Elektrotehničkog fakulteta 
Univerziteta u Tuzli. Svoje prvo vo-
lontersko iskustvo imao je dok je još 
bio u srednjoj školi. 

‘’Svoje volontersko iskustvo sam 
započeo 2012. godine u okviru hu-
manitarne organizacije “City Angels 
- Tuzla” u kojoj sam bio približno 
godinu dana. To su bili moji prvi volo-
nterski koraci koji su me naveli da se 
zaljubim u volontiranje i da ono jed-
nostavno postane moja svakodnevni-
ca”, kaže Edin.

Trenutno je član organizacija 
‘’Let’s do it Tuzla’’, Udruženja Mladi 
Tuzle i  Udruženja studenata elek-
trotehnike Europe (EESTEC). Edin 
smatra da mu je volontiranje pomog-
lo oko mnogih stvari u životu.

“Smatram da mi je volontiranje 
pomoglo da lakše ostvarim kontakt sa 
drugim ljudima, da održavam govore, 
prezentacije ili bilo šta tome slično 
pred nepoznatom publikom bez da 
posjedujem ogromnu tremu koju sam 
prije imao. Više od svega, kao volon-

ter za ovih približno šest godina sam 
stekao mnoga vrijedna prijateljstva, 
upoznao različite profile ljude, stekao 
mnoga iskustva i gradio sebe kao bol-
ju ličnost. Ciljevi volontiranja mi nisu 
ništa nego upoznavanje novih ljudi, 
razmjena iskustava, učenja novih st-
vari iako znam da volontiranje samo 
po sebi može puno značiti u kasnijim 
aplikacijama, da li za nastavak studi-
ja ili jednostavno zapošljavanje“, 
kaže Edin

Pojedine organizacije daju i 
posebne potvrde i priznanja volon-
terima. U savremenim biografskim 
formularima je planirano da upišete 
svoje iskustvo kao volonter, što stu-
dentima mnogo znači u životu nakon 
studija. Od 2009. godine postoji ne-
formalna Mreža lokalnih volonter-
skih servisa u Bosni i Hercegovini 
pod nazivom “Volontiram!”. Ona 
ima preko 20 organizacija, što i stu-
dentima nudi više opcija gdje mogu 
volontirati.

Pronaći profesiju kroz volontiranje 

Harisa Dautović je studentica žur-
nalistike na Univerzitetu u Tuzli. Na 
trećoj je godini studija, ali već pet 
godina je volonter. Svoje prvo iskust-
vo u volontiranju je imala na radiju 
u Gračanici dok je još išla u sredn-
ju školu. Kaže da se tu i zaljubila u 
novinarstvo kao profesiju i otkrila 
da je njoj zapravo suđena olovka i 
mikrofon. Njeni roditelji su za nju 
imali druge planove i zamišljali svoju 

kćerku kao studenticu ekonomije, ali 
Harisa je nakon volontiranja na radi-
ju za sebe smislila drugi plan. Na dan 
prijemnog ispita, ona je krenula pre-
ma Filozofskom fakultetu. Trenutno 
volontira na međunarodnom projek-
tu Artists@Work.

“Ja danas iza sebe imam brojna 
putovanja i poznanstva koja ću njego-
vati do kraja života, a znanje koje su 
mi dali se ne može uporediti sa nov-
cem cijelog svijeta’’, kaže Harisa.

Prema  istraživanju prosocijalnih 
dimenzija volontiranja u BiH, volon-
teri su u značajnoj mjeri ekstrovert-
niji, savjesniji, otvoreniji i emocio-
nalno stabilniji od nevolontera. Ovo 
istraživanje je radio Omladinski ko-
munikativni centar iz Banje Luke na 
uzorku od 1742 ispitanika od kojih su 
844 volontera i 898 nevolontera.

Emir Mujezinović studira au-
tomatiku i robotiku na Elektroteh-
ničkom fakultetu. Sa volontiranjem 
je počeo slučajno u drugom razredu 
srednje škole kada ga je profesorica 
oslobodila nastave da bi slušao prez-
entaciju jednog projekta.

„U tom trenutku me nije intereso-
valo o čemu je riječ, već samo da se 
ne prisustvuje nastavi, ali nisam ni 
bio svjestan da će to biti prekretnica 
u mom životu. Prezentacija je bila o 
projektu pod nazivom “Omladins-
ka banka Srebrenik” pod okriljem 
Fondacije tuzlanske zajednice. Na-
kon učlanjivanja u odbor otpočelo 
je fantastično putovanje sa mnoštvo 
poznanstava i velikog broja prijatelja 
sa kojima sam i dan danas u dobrom 
odnosu i održavamo redovni kontakt,“ 
kaže Emir.

Emir smatra da ga je volontiranje 
naučilo odgovornosti.

„Volontiranje me naučilo odgovo-
rnosti i kvalitetnom provođenju vre-
mena sa istomišljenicima i osobama 
pozitivne energije. Danas sam član 
studentskih udruženja na našem 
fakultetu EESTEC i IEEE.Vjerujem 

da svako treba u životu da bude ukl-
jučen u neka volonterska udruženja 
i iskusi ono što sam i ja,“ zaključuje 
Emir. 
Svjesnost društvene odgovornosti

Dinela Imamović, diplomirani 
sociolog, smatra da je volonterizam 
važan činilac civilnog društva i da 
studenti kroz njega mogu usavršiti 
svoja znanja.

„Vrlo je važno da se studenti uk-
ljuče u razne pojavne oblike volon-
terizma.Volonterski rad jača osjećaj 
solidarnosti,empatije, timskog rada i 
univerzalne ljudske vrijednosti. Kroz 
njega studenti mogu usavršiti svoja 
znanja,vještine i sposobnosti. Također 
će steći radne navike. Sve ove osobine 

će utjecati na uspješnost obavljanja 
poslova koji će im biti povjereni pri-
likom zasnivanja radnog odnosa. Na 
primjer, ako danas studenti učestvuju 
u društveno korisnom, radu to može 
značajno doprinijeti smanjenju nji-
hovog osjećaja nezadovoljstva posto-
jećim prilikama. Veoma je važno da 
svaki pojedinac ostvari svoju prirod-
nu potrebu za samoaktualizacijom a 
volonterski rad mu upravo to i pruža,“  
kaže sociolog Dinela Imamović.

I dok u društvu još ima ljudi koji 
smatraju da “je bolje džaba ležati,ne-
go džaba raditi”, mladi studenti volo-
nteri nikako se ne slažu s tim. Za njih 
nije džaba sve dok stiču nova znanja 
i pružaju im se prilike da pokažu 
stečena znanja do tada. 

Primjena akademskog znanja u praktičnim zadacima

Volontiranjem do radnog iskustva

Izvor: Ekonomski fakultet

Ekonomski fakultet u Tuzli od 2017. godine član je konzorcija 
prestižnog takmičenja “International Video Pitch Competition”. 
Pored tuzlanskog fakulteta članovi konzorcijuma su Howard Uni-
versity, College of Wooster, University of Leeds, Ohio University, 
Riga Technical University, Instituto Politecnico de Castelo Blan-
co, Univerzitet u Pečuhu, Fakultet ekonomije Rijeka, Ekonomski 
fakultet Osijek, University of Applied Sciences Wurzburg-Sch-
weinfurt, Univerzitet u Novom Sadu i Fakultet ekonomije i tur-
izma Pula. Tim studenata Ekonomskog fakulteta oformili su stu-
denti Maja Savić, Naida Pašić, Amra Sejdinović i Miroslav Vovna, 
a mentor tima je prof. dr. Sabina Đonlagić Alibegović.

Cilj ovog takmičenja je promoviranje poduzetništva i inovacija 
kroz timski rad studenata na razvijanju poslovne ideje ili ideje za 
inovaciju, koju prezentiraju kroz dvominutni video i biznis plan. 
Tim studenata iz Tuzle, zajedno sa mentorom, razvio je ideju 
kojom bi se riješio problem kontinuiranog plasmana specifičnih 
proizvoda lokalnih proizvođača iz različitih regija Bosne i Her-
cegovine. Studenti su razvili, razradili i snimili video o ideji koju 
su nazvali “LocalBuy”, zamišljenu kao web-platformu za trgovinu 
speficičnim lokalnim proizvodima različitih kategorija (eko-hra-
na, prirodna kozmetika, ljekovito bilje, med, mliječni prozvodi, 
vina, rakije, ajvari itd.), a s ciljem da lokalnim proizvođačima u eri 
informacionih tehnologija na efikasan način budu dostupni kupci 
iz cijele BiH, a ne samo iz neposrednog okruženja.

H a r i s a  Da u t ov i ć

Studenti Ekonomskog fakulteta učesnici 
takmičenja “International Video Pitch”



Novosti Univerziteta u Tuzli | mart-april 2018.

TEME4

Studijski programi Univerziteta u Tuzli
u akademskoj 2018/2019.

Muzej selfija otvoren je u gradu Glendale u američkoj državi Kaliforniji. Na osnovu njega će se istraživati popularnost, ali i društveni i 
kulturni uticaj selfija, čiji korijeni datiraju još prije 40 hiljada godina.
Svi koji odluče posjetiti Muzej selfija moći će napraviti fotografije u prostorijama koje su specijalno uređene za pravljenje selfija.
U prostorijama će se između ostalog naći eksponati kakve korisnici društvenih mreža često objavljuju na svoje profile, kao što su hrana ili 
ambijent toaleta sa velikim i raskošnim ogledalima. 

U Kaliforniji otvoren Muzej 
selfija

